
VOORWOORD

Hierdie proefskrif is 'n hermeneuties-teologiese poging om die Ou
Testament tot sy reg te laat kom binne die kommunikatiewe praxis van die
prakties-teologiese handelingsvelde - mens en religie, kerk en geloof en
godsdiens en samelewing. Dit wil 'n hermeneuties-teologiese teorie
ontwikkel wat gebaseer is op die model van 'n prakties-teologiese
handelingsteorie (Heitink 1993) vir die verhouding Ou Testament/Nuwe
Testament. Die taak van die ondersoek was nuut en uitdagend in die sin
dat daar nog nie iets soortgelyks onderneem is nie. Die moontlikheid op
verbetering ten opsigte van velerlei aspekte sal dus sekerlik uitgewys kan
word, maar die resultate van die ondersoek sal in vele opsigte 'n bydrae kan
lewer tot die kommunikasie van die Christelike geloof in die praxis van die
geloofsgemeenskap (kerk) en die moderne samelewing.

Hierdie ondersoek het sy oorsprong uit die belangstelling wat Professor
Riempies Prinsloo as Ou-Testamentikus by my as sy student gekweek het.
Hy het aanvanklik met die gedagte van 'n teosentriese benadering tot die
verhouding Ou Testament/Nuwe Testament na vore getree, maar het dit
nooit ten volle as 'n model vir die Teologie ontwikkel nie. Dit is dan ook vir
my 'n besondere voorreg om hierdie proefskrif aan wyle Prof Riempies op
te dra as 'n blyk van waardering vir die vertroue wat hy altyd in my as sy
student gestel het en vir die voorsiening wat hy persoonlik getref het om
my studies moontlik te maak.

Ek wil graag die volgende persone bedank vir hulle hulp en bystand met die
duur van hierdie ondersoek. Eerstens my promotor, Professor Cas Vos -
baie dankie vir die inspirasie wat u vir my was toe u Prof Riempies se plek
moes inneem. Hy sou dit sekerlik ook so wou hé. By u het ek nie minder
liefde en entoesiasme vir die Teologie aangetref nie. Baie dankie vir die
vertroue wat u in my gestel het vir die duur van hierdie ondersoek. Uit
dankbaarheid vir u ondersteuning en leiding met betrekking tot so n
ingewikkelde saak soos die verhouding Ou Testament/Nuwe Testament,
poog ek om die Praktiese Teologie, en die Homiletiek in besonder, altyd na
aan my hart te laat leef. In die tweede plek 'n groot dank aan Japie
Gerber, 'n vriend en gemeentelid, wat met soveel erns die manuskrip
geproeflees het.

My vrou Annette en ons drie dogters, Annelie, Estelle en Mariétte - baie
dankie vir al julle liefde, geduld en ondersteuning oor so 'n lang periode met
my teologiese studies. En laaste maar nie die minste nie - my skoonouers,
Dirk en Freda Heyns - dankie dat julle vir my 'n vader en 'n moeder was toe
ek dit nodig gehad het.

Aan God drie-enig, baie dankie vir U liefde en genade wat ek in Christus
Jesus deelagtig is. Uit dankbaarheid teenoor U wil ek die kommunikatiewe
praxis van die Christelike geloofsgemeenskap en die moderne samelewing
bedien met U ontferming vanuit ‘n teosentriese benadering op die
verhouding Ou Testament/Nuwe Testament.

“Wanneer alles dan aan die Seun onderwerp is, sal Hy Hom ook self
onderwerp aan die Vader wat alles aan Hom onderwerp het. So sal 6od
alles wees vir alles” (1 Kor 15:28).

Willie Thirion,
Pretoria.
Oktober 1999.

